
TITAH 
KEBAWAH DULI YANG MAHA MULIA

PADUKA SERI BAGINDA SULTAN HAJI HASSANAL BOLKIAH MU'IZZADDIN WADDAULAH
 IBNI AL-MARHUM SULTAN HAJI OMAR ‘ALI SAIFUDDIEN SA’ADUL KHAIRI WADDIEN,

SULTAN DAN YANG DI-PERTUAN NEGARA BRUNEI DARUSSALAM 

Di peringkat individu, setiap penjawat awam mesti tangkas dalam melaksanakan tugas, dan juga perlu
memahami objektif sebenar kita berkhidmat untuk bangsa dan negara. Kita tidak mahu sebarang
kepincangan berlaku dalam perkhidmatan awam negara.

Kita mengakui bahawa apabila kerumitan menjadi realiti, tidak ada satu agensi pun yang mampu
menyelesaikan cabaran secara bersendirian. Tiada agensi tunggal yang memonopoli pengetahuan atau
kepakaran.

Lalu dalam Islam, kita telah diajar untuk saling tolong-menolong dan bekerjasama. Sesungguhnya
kerjasama itu adalah kunci utama untuk mencapai apa jua matlamat yang disasarkan.

Sehubungan ini, Beta gembira mengetahui adanya inisiatif 'Pemedulian' telah diperkenalkan. Harapan
Beta, inisiatif ini bukan setakat untuk mempercepatkan tindakan susulan terhadap aduan dan maklum
balas rakyat, malah juga menjadi pemangkin kepada perubahan sikap dan minda dalam perkhidmatan
awam.

Warga perkhidmatan awam juga, perlu menyesuaikan diri dengan perkembangan teknologi, kerana
pendekatan seperti ini sudah terbukti mempermudah kerja, dan seterusnya memberikan ruang kepada
penjawat awam untuk memfokus tugas-tugas teras yang sangat perlu.

Akhirnya, Beta menyeru seluruh penjawat awam supaya memperkukuhkan lagi perpaduan dan
berkhidmat dengan penuh dedikasi untuk rakyat dan negara, sesuai dengan sifat perkhidmatan awam
sebagai tulang belakang bagi menjayakan segala rancangan untuk kesejahteraan rakyat dan kestabilan
negara.

PERUTUSAN YANG BERHORMAT MENTERI KEBUDAYAAN, BELIA DAN SUKAN ​
SEMPENA HARI ANTARABANGSA WARGA EMAS​ 2025

“Warga Emas Pemacu Tindakan Tempatan dan Global: 
Meniti Hari Tua Dengan Berjaya dan Sinergi Intergenerasi”

Warga emas adalah aset yang berharga kepada negara. ​
Mereka memainkan peranan penting dalam memperkukuh institusi kekeluargaan, menyemai

silaturahim, dan mewariskan budaya, agama dan adat kepada generasi seterusnya. 
Kehadiran dan penyertaan aktif mereka dalam komuniti mencerminkan 
masyarakat yang inklusif, yang menghargai jasa generasi terdahulu. 

​Justeru itu, Kerajaan Kebawah Duli Yang Maha Mulia Paduka Seri Baginda Sultan dan Yang
Di-Pertuan Negara Brunei Darussalam akan terus memperkasa golongan warga emas melalui

skim-skim yang telah diwujudkan sejak sekian lama. Setakat Julai 2025, seramai 45,256 warga
emas menerima Pencen Umur Tua, di mana seramai 1,092 orang daripadanya turut menerima
Elaun Kurang Upaya. Disamping itu, seramai 558 orang warga emas telah dikenal pasti sebagai
penjaga kepada penerima Elaun Kurang Upaya dan turut menerima Elaun Penyedia Penjagaan.

​​
Kerajaan juga amat mengalu-alukan kerjasama antara generasi.

​Inisiatif seperti penglibatan pelajar Universiti Brunei Darussalam bersama Pertubuhan
Wargamas melalui Program Discovery Year, serta penganjuran “The Golden Amazing Race"
yang pada julung kalinya dianjurkan tahun ini dengan kerjasama Pusat Sejarah Brunei dan
Pusat Pembangunan Belia, membuktikan bahawa kerjasama antara warga emas dan belia
mampu memupuk pengalaman yang bermanfaat melalui interaksi rentas generasi yang
bermakna, membina pemahaman yang lebih mendalam tentang realiti penuaan, serta

memperkukuh budaya hormat kepada orang tua.

Perutusan Penuh, Sila Tekan Pautan ini:
Perutusan Yang Berhormat Menteri Kebudayaan, Belia Dan Sukan

Sempena Hari Antarabangsa Warga Emas 2025

https://www.kkbs.gov.bn/Shared%20Documents/Ucapan%20YBM/01102025%20-%20Perutusan_Menteri_HAWE_2025.pdf
https://www.kkbs.gov.bn/Shared%20Documents/Ucapan%20YBM/01102025%20-%20Perutusan_Menteri_HAWE_2025.pdf


BANDAR SERI BEGAWAN, Rabu, 9 Rabiulakhir 1447/1 Oktober 2025 – Yang
Berhormat Dato Seri Setia Awang Haji Nazmi Mohamad, Menteri Kebudayaan Belia dan Sukan
telah menerima kunjungan hormat daripada Tuan Yang Terutama Datuk Mohd Aini bin Atan,
Pesuruhjaya Tinggi Malaysia ke Negara Brunei Darussalam.

Majlis berlangsung di Bangunan Kementerian Kebudayaan, Belia dan Sukan, turut dihadiri oleh
Yang Mulia Dayang Hajah Norashikin binti Haji Johari, Setiausaha Tetap (Kemasyarakatan), dan
Yang Mulia Dayang Hajah Fauziah binti Haji Abd Hamid, Pengarah ​Penyelidikan, Perkembangan
dan Hal Ehwal Antarbangsa, Kementerian Kebudayaan, Belia dan Sukan.

Kedua-dua belah pihak menyentuh beberapa isu semasa yang menjadi keperihatinan dan
kepentingan bersama.

MAJLIS DOA KESYUKURAN SEMPENA 
SAMBUTAN HARI ANTARABANGSA WARGA EMAS 2025

BANDAR SERI BEGAWAN, Rabu, 9 Rabiulakhir 1447/1 Oktober 2025 –  Jabatan
Pembangunan Masyarakat (JAPEM), Kementerian Kebudayaan, Belia dan Sukan (KKBS) dengan
kerjasama Kementerian Hal Ehwal Ugama (KHEU) dan Pusat Kegiatan Warga Emas (PKWE)
Daerah Tutong telah menganjurkan Majlis Doa Kesyukuran sempena Sambutan Hari
Antarabangsa Warga Emas 2025 petang tadi yang berlangsung di Dewan Bankuet, bangunan
Majlis Mesyuarat Negara.
 
Hadir selaku Tetamu Kehormat majlis ialah Yang Berhormat Dato Seri Setia Awang Haji Nazmi
Mohamad, Menteri Kebudayaan, Belia dan Sukan.

Acara selanjutnya ialah penyampaian tazkirah bertajuk 'Meraih Barakah Dunia Akhirat' yang
disampaikan oleh Yang Mulia Ustaz Haji Badaruddin bin Haji Basar, Penolong Ketua Bahagian
Penyebaran Da'wah (Kaunseling), Pusat Da'wah Islamiah. Antara pengisian penting yang
disampaikan oleh penyampai dalam tazkirah tersebut ialah penekanan terhadap hakikat
bahawa kehidupan ini merupakan suatu nikmat yang dikurniakan oleh Allah SWT dan wajib
disyukuri oleh setiap makhluk-Nya. 

Acara kemuncak ialah pengumuman keputusan Musabaqah Tilawatil Quran Pusat Kegiatan
Warga Emas bagi tahun 1447H/2025M yang disampaikan oleh Yang Mulia Awang Haji Abd
Malik bin Haji Jumat, Pegawai Hal Ehwal Masjid selaku Pengerusi Jemaah Hakim yang dilantik
oleh Kementerian Hal Ehwal Ugama.

Johan Qari dan Qariah ialah Yang Mulia Awang Haji Junadi bin Haji Sabtu dari PKWE Daerah
Tutong dan Yang Mulia Dayang Hajah Amnah binti Md Yusof dari PKWE Daerah Brunei dan
Muara, masing-masing menerima piala, sijil penyertaan, wang tunai berjumlah Lima Ratus
Ringgit Brunei (BND500.00), baucar tunai dan barangan tajaan daripada bank RHB, Koleksi
Husnaa (kain tenunan dan beg Jong Sarat), Halimah Habib dan Modessa.

MESYUARAT KE-34 
MAJLIS KOMUNITI SOSIO-BUDAYA ASEAN

SELANGOR, MALAYSIA,  Selasa-Rabu, 15-16 Rabiulakhir 1447/7-8 Oktober 2025 –
Yang Berhormat Dato Seri Setia Awang Haji Nazmi Mohamad, Menteri Kebudayaan, Belia dan
Sukan, selaku Menteri Majlis Komuniti Sosio-Budaya ASEAN (ASCC) bagi Negara Brunei
Darussalam, telah menghadiri Mesyuarat Ke-34 Majlis Komuniti Sosio-Budaya ASEAN (34th
ASCC Council Meeting) yang telah diadakan pada 8 Oktober 2025 di Sunway Convention
Centre, Selangor, Malaysia. Mesyuarat berkenaan telah dipengerusikan oleh Yang Berhormat
Dato' Sri Tiong King Sing, Menteri Pelancongan, Seni dan Budaya Malaysia, sebagai Pengerusi
ASCC 2025, di bawah tema “Keterangkuman dan Kemampanan (Inclusivity and Sustainability)".

Yang Berhormat Menteri Kebudayaan, Belia dan Sukan juga turut menyertai Menteri-Menteri
ASCC yang lain dan wakil-wakil sebagai ahli panel dalam ASCC High-Level Forum 2025 yang telah
diadakan pada 7 Oktober 2025. Forum yang julung kalinya diadakan ini telah menjadi platform
penting bagi berkongsi pencapaian serta membincangkan hala tuju bagi bidang-bidang
keutamaan ASCC berdasarkan pengajaran dan kejayaan pelaksanaan ASCC Blueprint 2025. Di
bawah tema “Fostering Youth Empowerment and Unlocking Investment for Climate Action and
Cultural Creative Industries", Yang Berhormat Dato mengongsikan bagaimana kerjasama sukan
ASEAN memainkan peranan penting dalam memperkukuhkan keharmonian serantau dengan
menggalakkan semangat kesukanan antara negara, menyatukan masyarakat, dan memupuk
disiplin dan daya tahan belia. Yang Berhormat Dato juga menekankan potensi kerjasama sukan
dalam memperkukuhkan Identiti ASEAN, seperti melalui mengangkat sukan-sukan tradisional
ASEAN ke peringkat antarabangsa dan seterusnya mempamerkan gaya hidup serta warisan
budaya ASEAN.

Mesyuarat Majlis ASCC Ke-34, telah didahului oleh Mesyuarat Ke-39 Senior Officials' Committee
for ASEAN Socio-Cultural Community (SOCA) yang telah diadakan pada 7 Oktober 2025. Semasa
mesyuarat-mesyuarat berkenaan, para Menteri ASCC juga dijemput untuk melawat ASEAN Arts
and Crafts Bazaar 2025, yang disertai oleh lebih tiga puluh (30) peserta daripada negara-negara
ahli ASEAN, termasuk daripada Negara Brunei Darussalam.

Yang Berhormat Menteri Kebudayaan, Belia dan Sukan telah disertai oleh Yang Mulia Dayang
Hajah Nor Ashikin bin Haji Johari, Setiausaha Tetap (Kemasyarakatan), Kementerian
Kebudayaan, Belia dan Sukan, selaku Ketua SOCA Negara Brunei Darussalam dan pegawai-
pegawai kanan Kementerian Kebudayaan, Belia dan Sukan.

Sambungan Muka Surat 7

MAJLIS PEMBUKAAN RASMI KEJOHANAN LIGA SUPER
SEPAK TAKRAW TAIB 2025

BANDAR SERI BEGAWAN, Jumaat, 18
Rabiulakhir 1447/10 Oktober 2025 –
Sebanyak 46 pasukan sepak takraw beraksi bagi
merebut gelaran juara dalam Kejohanan Liga
Super Sepak Takraw TAIB 2025 anjuran
Persatuan Sepak Takraw Brunei Darussalam
(PESTABARU) dengan kerjasama Jabatan Belia
dan Sukan, Kementerian Kebudayaan, Belia dan
Sukan dan Perbadanan TAIB selaku penaja utama
liga yang bermula pada 5 Oktober lalu hingga 2
November ini.
 
Majlis Pembukaan Rasmi Kejohanan Liga Super
Sepak Takraw TAIB 2025 telah disempurnakan
oleh Yang Berhormat Dato Seri Setia Awang Haji
Nazmi Mohamad, Menteri Kebudayaan, Belia dan
Sukan selaku Tetamu Kehormat.

Penganjuran kejohanan LSST buat kali ketiga ini
mempertandingkan sebanyak dua (2) kategori
iaitu Liga Perdana dan Liga Amatur yang akan
melibatkan seramai 14 pasukan bagi acara Liga
Perdana dan 32 pasukan bagi acara Liga Amatur.
 
Johan bagi Liga Perdana akan menerima hadiah
wang tunai sebanyak BND5,000, piala pusingan,
trofi dan pingat kemenangan. Naib johan akan
menerima hadiah wang tunai sebanyak
BND3,000, trofi dan pingat kemenangan.
Manakala tempat ketiga bersama akan menerima
wang tunai sebanyak BND 1,000, trofi dan pingat
kemenangan.
 
Sementara johan Liga Amatur pula akan
menerima hadiah wang tunai sebanyak BND1500,
trofi dan pingat kemenangan. Naib johan akan
menerima hadiah wang tunai sebanyak BND
1000, trofi dan pingat kemenangan. Manakala
tempat ketiga bersama akan menerima wang
tunai sebanyak BND500, trofi dan pingat
kemenangan.



BANDAR SERI BEGAWAN, Rabu, 23 Rabiulakhir 1447/ 15 Oktober 2025 -  
Kerajaan Kebawah Duli Yang Maha Mulia Paduka Seri Baginda Sultan dan Yang Di-
Pertuan Negara Brunei Darussalam, melalui Jabatan Pembangunan Masyarakat,
Kementerian Kebudayaan, Belia dan Sukan, telah menyalurkan bantuan kewangan
berjumlah keseluruhan Tujuh Belas Ribu Lima Ratus (BND$17,500.00) kepada lapan
belas (18) orang ketua keluarga. Majlis berlangsung di Dewan Citra Budaya,
Kementerian Kebudayaan, Belia dan Sukan.

Daripada lapan belas (18) ketua keluarga yang menerima bantuan kewangan hari ini,
seramai lapan (8) ketua keluarga adalah mangsa yang terlibat dalam kejadian angin
kencang, tiga (3) ketua keluarga terlibat dalam kejadian kebakaran, enam (6) ketua
keluarga terlibat dalam kejadian banjir dan seorang (1) ketua keluarga terlibat dalam
kejadian rumah tidak selamat didiami. Sementara itu, sebuah (1) keluarga yang terlibat
dalam kejadian kebakaran telah diberikan bantuan keperluan asasi dan catuan
makanan. Kesemua mangsa dan penghuni rumah yang terlibat dalam kejadian bencana
tersebut dalam keadaan selamat dan tidak mengalami sebarang kecederaan.

Hadir bagi menyampaikan bantuan kewangan kepada mangsa-mangsa bencana ialah
Yang Mulia Dayang Hajah Nor Ashikin binti Haji Johari, Setiausaha Tetap
(Kemasyarakatan), Kementerian Kebudayaan, Belia dan Sukan dan Pemangku Pengarah
JAPEM selaku Pengerusi Majlis.

MAJLIS PENYERAHAN BANTUAN KEWANGAN KERAJAAN
KEPADA MANGSA BENCANA

MESYUARAT MENTERI-MENTERI ASEAN MENGENAI SUKAN
KALI KELAPAN (AMMS-8)

HA NOI, VIET NAM, 16 - 17 OKTOBER 2025 – Yang Berhormat Dato Seri Setia Awang Haji
Nazmi Mohamad, Menteri Kebudayaan, Belia dan Sukan, telah menghadiri Mesyuarat Menteri-
Menteri ASEAN Mengenai Sukan Kali Kelapan (AMMS-8) yang diadakan dari 16 hingga 17
Oktober 2025 di Ha Noi, Viet Nam. Mesyuarat tersebut turut dihadiri oleh para Menteri ASEAN
yang bertanggungjawab dalam hal ehwal sukan serta wakil, bersama-sama dengan Timbalan
Setiausaha Agung ASEAN bagi Komuniti Sosio-Budaya (ASCC). Timor-Leste juga hadir sebagai
pemerhati.

Sementara itu, Mesyuarat Menteri-Menteri ASEAN Campur China Mengenai Sukan Kali Kedua
turut diadakan dan dipengerusikan bersama oleh Menteri Kebudayaan, Sukan dan Pelancongan
Viet Nam dan Tuan Li Jing, Timbalan Menteri Sukan, Pentadbiran Am Sukan China. Mesyuarat
ini menegaskan hasrat bersama untuk mempertingkatkan pembangunan kapasiti serta
memupuk program kerjasama dalam pembangunan sukan, yang menyumbang kepada
perpaduan serantau dan pengukuhan hubungan rakyat dengan rakyat melalui sukan.
 
Hadir bersama Yang Berhormat Dato ialah pegawai-pegawai kanan dari Kementerian
Kebudayaan, Belia dan Sukan, Brunei Darussalam.

THE GOLDEN AMAZING RACE: 
TINGKATKAN KEYAKINAN DIRI WARGA EMAS



BANDAR SERI BEGAWAN, Ahad, 27 Rabiulakhir / 19 Oktober 2025 – Satu
pertandingan rekreasi dan cabaran berpasukan yang dinamakan The Golden Amazing Race
telah diadakan hari ini bersempena dengan Sambutan Hari Antarabangsa Warga Emas 2025.
Pertandingan berlangsung di Hab Tenaga Brunei, Dermaga Diraja dan sekitar kawasan Bandar
Seri Begawan.

Hadir selaku tetamu kehormat ialah Yang Mulia Dr. Siti Norkhalbi binti Haji Wahsalfelah,
Timbalan Setiausaha Tetap (Kebudayaan), Kementerian Kebudayaan, Belia dan Sukan.

Cabaran ini melibatkan pelbagai aktiviti fizikal dan interaktif di lapan (8) checkpoint antaranya
cabaran ujian rasa dan bau, kuiz spontan yang merangkumi dua aktiviti iaitu menyusun enam
rangkap pantun, permainan Sahibba, cabaran puzzle, serta cabaran keseimbangan
menggunakan bola atau cawan.

Pertandingan The Golden Amazing Race dianjurkan oleh Jabatan Pembangunan Masyarakat
(JAPEM) dengan kerjasama Pusat Pembangunan Belia (PBB) serta disokong oleh Dewan
Bahasa dan Pustaka, Jabatan Belia dan Sukan, Jabatan Muzium-Muzium dan Pusat Sejarah
Brunei. Selain itu, agensi-agensi swasta yang turut memberikan sokongan ialah Bank Islam
Brunei Darussalam (BIBD), Progresif Sdn Bhd, Whatever Accessories, Syarikat FS Create,
HuaHo Department Store Kiulap, D’Sunlit Sdn Bhd, Gardenia Food Industries, Dynamic Sports,
Syarikat Modessa dan Sennet Technologies.

SEDEKAH MENINGKATKAN KESEJAHTERAAN MENTAL

BERAKAS, Isnin, 28 Rabiulakhir / 20 Oktober 2025 – Sidang ketiga seminar
sempena Majlis Ilmu 2025 yang diadakan pada sebelah petang di Dewan Musyawarah,
Pusat Persidangan Antarabangsa (ICC) menampilkan empat ahli panel yang
membentangkan kertas kerja masing-masing di bawah tema 'Kelestarian dan
Transformasi Sedekah'.

Hadir selaku tetamu kehormat majlis pada sidang ketiga berkenaan, Menteri
Kebudayaan, Belia dan Sukan, Yang Berhormat Dato Seri Setia Haji Awang Nazmi bin
Haji Awang Mohamad.

Sesi berkenaan dipengerusikan oleh Penolong Profesor Institut Pendidikan Sultan
Hassanal Bolkiah (SHBIE), Universiti Brunei Darussalam (UBD), Pengiran Dr. Norhazlin
binti Pengiran Haji Muhammad.

KONTINJEN NBD KE SUKAN BELIA ASIA KE-3 
BERLEPAS KE BAHRAIN

BERAKAS, Isnin, 28 Rabiulakhir 1447/20 Oktober 2025 – Sukan Belia Asia Ke-3
2025 yang dijadual berlangsung di Manama, Bahrain akan bermula pada 22 hingga 31
Oktober 2025.

Seramai 11 orang kontinjen Negara Brunei Darussalam yang terdiri daripada lima orang
atlet dan enam orang pegawai termasuk Chef de Mission, Ketua Urus Setia, Pegawai
Safeguarding / Pegawai Urus Setia, Pengurus dan Jurutlatih telah berlepas ke Manama,
Bahrain bagi menyertai Sukan Belia Asia Ke-3, 2025.

Berada di Lapangan Terbang Antarabangsa Brunei bagi mengucapkan selamat belayar
dan memberikan ucapan serta kata-kata semangat ialah Yang Mulia Pengiran Haji Mohd
Hasnan bin Pengiran Haji Ali Hassan, Setiausaha Tetap (Kebudayaan), Kementerian
Kebudayaan, Belia dan Sukan.

Kontinjen Negara Brunei Darussalam diketuai oleh Chef de Mission, Yang Mulia Dayang
Noorfairuzah Hani binti Haji Mohamad @Haji Zaini.

Negara Brunei Darussalam akan menyertai sebanyak 2 acara sukan iaitu Akuatik
(Renang) dan Golf.



LUMUT, Sabtu, 03 Jamadilawal 1447/25
Oktober 2025 – Kementerian Kebudayaan,
Belia dan Sukan (KKBS) telah mengendalikan
Kempen Kebersihan Senegara 2025 di bawah
Jawatankuasa Induk Isu-Isu Kebersihan
(JIIK) yang telah diadakan di Kawasan Lumut
Lighthouse, Kampong Sungai Kayu Ara,
Mukim Liang, Daerah Belait.
 
Hadir bagi menyertai kempen tersebut ialah
Yang Berhormat Dato Seri Setia Awang Haji
Nazmi Mohamad, Menteri Kebudayaan, Belia
dan Sukan selaku Tetamu Kehormat. Turut
hadir ialah Setiausaha-Setiausaha Tetap,
Timbalan Setiausaha Tetap, para pegawai
dan kakitangan KKBS serta ahli-ahli persatuan
dan sukarelawan belia.

Kempen ini merupakan salah satu usaha
bersepadu Kementerian Kebudayaan, Belia
dan Sukan dalam menyokong inisiatif JIIK,
yang bertujuan meningkatkan kesedaran
masyarakat tentang kepentingan kebersihan
dan pemeliharaan alam sekitar, khususnya di
kawasan pesisiran pantai seperti Lumut
Lighthouse, Kampong Sungai Kayu Ara.

Ia juga berperanan menjadi wadah untuk
mempererat silaturahim dan meningkatkan
perpaduan antara pegawai dan kakitangan
kementerian dan jabatan-jabatan di
bawahnya. Usaha ini secara tidak langsung
menyumbang ke arah pencapaian Matlamat
Pembangunan Mampan (SDG) serta
menyokong tindakan mitigasi terhadap
perubahan iklim (climate change).

TEMBURONG, Ahad, 04 Jamadilawal 1447/26 Oktober 2025 – Sempena Sambutan Hari
ASEAN Ke-58 tahun, Kementerian Kebudayaan, Belia dan Sukan (KKBS) dengan kerjasama
Kementerian Hal Ehwal Luar Negeri (KHELN), Kedutaan-Kedutaan Besar dan Suruhanjaya-
Suruhanjaya Tinggi Negara-Negara ASEAN di Negara Brunei Darussalam, serta Jabatan Daerah
Temburong, Kementerian Hal Ehwal Dalam Negeri, telah menganjurkan Hari Sukan ASEAN 2025
di Kompleks Sukan Temburong hari ini, dengan tema “Sukan, Warisan dan Perpaduan".
 
Hadir selaku tetamu kehormat pada acara berkenaan ialah Yang Berhormat Dato Seri Setia
Awang Haji Nazmi Mohamad, Menteri Kebudayaan, Belia dan Sukan.

Antara aktiviti yang turut diketengahkan pada Hari Sukan ASEAN berkenaan ialah perlawanan
bola jaring, perlawanan bola sepak enam orang sepasukan, tarik kalat terbuka lelaki. Acara
berkenaan juga menyaksikan beberapa pertunjukan permainan tradisional dari Majlis
Perundingan Mukim dan Kampong dari Daerah Temburong seperti Selipar Panjang dan Sugang
serta pameran makanan tradisi dari negara-negara ASEAN dan Timor Leste.

Hari Sukan ASEAN berkenaan merupakan komitmen semua negara ahli ASEAN yang telah
dipersetujui semasa Mesyuarat Menteri-Menteri Sukan ASEAN sebagai salah satu program
tahunan di bawah Pelan Kerja ASEAN dalam Sektor Sukan. Acara ini juga mencerminkan
komitmen Negara Brunei Darussalam kepada ASEAN melalui keamanan, keharmonian, dan
pembangunan komuniti yang inklusif melalui platform sukan dan budaya.

TANAH JAMBU, Selasa,  06 Jamadilawal 1447/28 Oktober 2025 - Seramai 173
orang pelatih menerima sijil mereka pada hari ini setelah berjaya menamatkan kursus di
bawah Program Pembangunan Belia yang mana terdiri daripada pelatih Program
Pembangunan Belia sesi 2022 dan pelatih Program Pembangunan Belia sesi 2023.

Majlis Konvokesyen Program Pembangunan Belia yang berlangsung di Pusat
Pembangunan Belia telah disempurnakan oleh Menteri Kebudayaan, Belia dan Sukan,
Yang Berhormat Dato Seri Setia Awang Haji Nazmi Mohamad.
 
Para penerima sijil Program Pembangunan Belia Sesi 2022 dan Sesi 2023 ini terdiri
daripada mereka yang telah mengikuti Kursus Baik Pulih Badan Kenderaan; Kursus
Kimpalan dan Fabrikasi; Kursus Teknologi Info-Komunikasi; Kursus Kulinari dan Bankuet;
Kursus Pastri dan Konfeksionari; Kursus Paip Air Domestik; Kursus Penghawa Dingin dan
Pendinginan; Kursus Teknologi Rekaan Fesyen; dan Kursus Terapi Kecantikan.

Acara kemuncak pada majlis tersebut adalah penyampaian Anugerah Pelatih Cemerlang
bagi dua sesi berkenaan.

Anugerah Pelatih Cemerlang Sesi 2022 diterima oleh Yang Mulia Awang Hanif bin Jimin
dari Kursus Skills Profiency Certificate in Basic Refrigeration and Air Conditioning,
manakala Anugerah Pelatih Cemerlang Sesi 2023 diterima oleh Yang Mulia Awang Nur
Arief Zulfadhly bin Nor Hashim dari Kursus ITQ Level for IT User.

 Yang Mulia Awang Hanif bin Jimin
Penerima Anugerah Pelatih Cemerlang Sesi 2022

Yang Mulia Awang Nur Arief Zulfadhly bin Nor Hashim 
Penerima Anugerah Pelatih Cemerlang Sesi 2023

KUNJUNGAN HORMAT KETUA-KETUA PERWAKILAN NBD

BANDAR SERI BEGAWAN, Rabu, 07 Jamadilawal 1447/29 Oktober 2025 –
Yang Berhormat Dato Seri Setia Awang Haji Nazmi Mohamad, Menteri Kebudayaan
Belia dan Sukan telah menerima kunjungan hormat daripada Ketua-ketua perwakilan
Negara Brunei Darussalam yang baru dilantik iaitu Tuan Yang Terutama Adnan bin
Haji Mohd Ja'afar, Duta Besar Istimewa dan Mutlak Negara Brunei Darussalam ke
Amerika Syarikat; Tuan Yang Terutama Wan Hadfi Lutfan bin Haji Abdul Latif, Duta
Besar Istimewa dan Mutlak Negara Brunei Darussalam ke Jepun;Tuan Yang Terutama
Haji Sulaini bin Haji Said, Duta Besar Istimewa dan Mutlak Negara Brunei Darussalam
ke Kuwait; Tuan Yang Terutama Kapten (B) Haji Mohamad Sarif Pudin bin
Matseruddin, Duta Besar Istimewa dan Mutlak Negara Brunei Darussalam ke Republik
Kesatuan Myanmar; Puan Yang Terutama Ang Lay Ling, Pesuruhjaya Tinggi Negara
Brunei Darussalam ke Kanada; dan Puan Yang Terutama​​ Siti Arnyfariza binti Haji Mohd
Jaini, Pesuruhjaya Tinggi Negara Brunei Darussalam ke Republik India.

KUNJUNGAN HORMAT DARIPADA NAIB PENGERUSI CPPCC XIZANG

BANDAR SERI BEGAWAN, Rabu, 07
Jamadilawal 1447/29 Oktober 2025 –
Yang Berhormat Dato Seri Setia Awang Haji
Nazmi Mohamad, Menteri Kebudayaan Belia
dan Sukan telah menerima kunjungan
hormat daripada Naib Pengerusi Yu Yungui,
dari Persidangan Perundingan Politik Rakyat
China (CPPCC), Wilayah Autonomi Xizang.

Majlis berlangsung di Bangunan
Kementerian Kebudayaan, Belia dan Sukan,
turut dihadiri oleh Yang Mulia Dayang Hajah
Nor Ashikin binti Haji Johari, Setiausaha
Tetap (Kemasyarakatan), dan Yang Mulia
Dayang Hajah Fauziah binti Haji Abd Hamid,
Pengarah ​Penyelidikan, Perkembangan dan
Hal Ehwal Antarbangsa, Kementerian
Kebudayaan, Belia dan Sukan.

Pada kunjungan hormat tersebut, kedua-dua
belah pihak menyentuh beberapa isu
semasa yang menjadi keperihatinan dan
kepentingan bersama.

THE HIGH-LEVEL FORUM ON THE DEVELOPMENT OF THE STRATEGY
PLAYBOOK ON PROMOTING AN ADAPTIVE ASEAN COMMUNITY OF

GREATER UNDERSTANDING, TOLERANCE AND SENSE OF REGIONAL
AGENDAS

BANDAR SERI BEGAWAN, Rabu, 07 Jamadilawal 1447/29 Oktober 2025 –
Kementerian Kebudayaan, Belia dan Sukan dengan kerjasama Sekretariat ASEAN telah
menganjurkan High-Level Forum on the Development of the Strategy Playbook on Promoting an
Adaptive ASEAN Community of Greater Understanding, Tolerance and Sense of Regional
Agendas pada hari ini. Penganjuran Forum Peringkat Tinggi ini merupakan kesinambungan
daripada dokumen Strategic Policy Framework on Promoting an Adaptive ASEAN Community of
Greater Understanding, Tolerance and a Sense of Regional Agendas Among the Peoples of
ASEAN yang telah diluluskan semasa Sidang Kemuncak ASEAN ke-38 pada tahun 2021, semasa
Kepengerusian ASEAN Negara Brunei Darussalam; dan bagi menyahut saranan Kebawah Duli
Yang Maha Mulia Paduka Seri Baginda Sultan Haji Hassanal Bolkiah Mu'izzaddin Waddaulah ibni
Al-Marhum Sultan Haji Omar 'Ali Saifuddien Sa'adul Khairi Waddien, Sultan dan Yang Di-Pertuan
Negara Brunei Darussalam.

Penganjuran Forum Peringkat Tinggi ini akan mengukuhkan lagi komitmen bersama ASEAN
dalam memupuk persefahaman, perpaduan dan rasa kebersamaan dalam kalangan rakyat
ASEAN, ketika rantau ini terus memperteguhkan ketahanan dan identiti dalam landskap global
yang semakin dinamik.

E-Poster Pasukan Futsal Kementerian Kebudayaan, Belia dan Sukan
meraih tempat ketiga dalam Kejohanan Futsal Hari Perkhidmatan Awam ke-32

Dikeluarkan oleh:
Kementerian Kebudayaan, Belia dan Sukan

Negara Brunei Darussalam
E-mel: Info@kkbs.gov.bn

Laman Sesawang: www.kkbs.gov.bn 
Instagram: @kkbs_brunei

Facebook: Kementerian Kebudayaan, Belia dan Sukan 
 

http://www.kkbs.gov.bn/

